
КЕРЕШ
Гомуми төп һәм урта белем бирү мәктәбендә ана телен өйрәтү телнең төрле катламнарына караган теоретик материалны өйрәтү белән бергә,  татар теленең сүзлек байлыгын, мәгънәви һәм кулланылыш үзенчәлекләрен камил куллана белергә, ана теленең  сыгылмалылыгын, аралашу процессында ачыла торган нечкәлекләрен, үзенчәлекләрен өйрәтүне дә күздә тота. Татар мәктәпләрендә татар теленнән белем бирүнең нәтиҗәлелеген, сыйфатын арттыру теоретик материалны аңлату барышында, тирән белем бирү белән беррәттән, укучыларда телгә карата кызыксыну уятуны һәм иң мөһиме — аңлап, дөрес итеп сөйләшергә, укырга һәм язарга, логик фикерләргә өйрәтүне, заманча технологияләрне файдаланып, телнең психолингвистик үзенчәлекләренә, мәдәният белән бәйләнешенә  игътибар бирүне дә таләп итә. Бүгенге җәмгыятьтә барган үзгәрешләр ана телен укытуга яңа таләпләр куя. Ана теле дәресләре тел системасын, аның үзенчәлекләрен күзаллаган, милли үзаңга ия, милли менталитетны һәм психологияне аңлаган, заман таләпләренә җавап бирерлек күпкырлы шәхесләр тәрбияләүгә юнәлгән булырга тиеш. Әлеге таләпләр уку-укыту методикасын яңартуны, белем бирүгә яңача якын килүне, хәзерге җәмгыятьтәге үзгәрешләрнең бала психологиясенә тәэсирен аңлауны һәм шулар нигезендә укыту эчтәлеген яңарту, уку-укытуның яңача алымнарын эзләү бурычын куя. 
Г.Р. Галиуллина һәм  М.М. Шәкүрова төзегән “Татар телендә гомуми төп һәм урта белем бирү мәктәпләре өчен  ана теленнән программа (5-9 сыйныфлар)”сында тәрбияви максат түбәндәгеләрдән гыйбарәт: “туган телгә ихтирам һәм ярату хисләре тәрбияләү; укучыларда  гуманлылык хисләрен тәрбияләү; әти-әниләргә, инвалидларга, ятим балаларга шәфкатьлелек хисләрен тәрбияләү; матурлыкны күрә, тоя белергә өйрәтү; туган як табигатен яратырга өйрәтү; туган илең белән горурлану, аны саклау; сәламәт яшәүнең бер төре булган спорт белән кызыксындыру һ.б”[10;4]
      Шушы максатка ирешү өчен, язма эш текстларын да кулланырга мөмкин.
Укучыларның белем дәрәҗәсен тикшергәндә, язма эшләрнең камил, текстларның экология, табигать һәм тормыш белән бәйләнешле булуы, биремнәрнең өч дәрәҗәдә бирелүе  югары күрсәткечләргә ирешергә мөмкинлек бирә; образлы кабул итү аша кешенең ми эшчәнлеген, уйлау сәләтен активлаштыра,  предметара бәйләнешне көчәйтә, укучыга әхлак тәрбиясе бирә. Алда әйтелгәннәр теманың актуальлеген билгели.
 Проект эшебезнең төп максаты булып ФДББС шартларында татар урта гомуми белем бирү оешмаларының 5-9 нчы сыйныф укучылары өчен диктант текстлары төзү тора.
Әлеге фәнни хезмәт мәктәптә укучыларның белем дәрәҗәсен тикшерүнең  бер элементы буларак контроль диктант яздыруның өч аспектын өйрәнүне бурыч итеп куя: 
1. Диктант яздыру методикасы белән танышу, аның төрләрен һәм әһәмиятен билгеләү;
2.  Диктант текстларының эчтәлек үзенчәлекләрен күрсәтү, өстенлеген ассызыклау;
3. Диктант текстларын һәм биремнәрне төзүнең эш тәҗрибәсе белән уртаклашу.
Тикшеренү объекты – мәктәп укучыларының белем дәрәҗәсен бәяләү.
Тикшеренү предметы – диктант текстлары һәм биремнәр. 
Метод һәм алымнар. Өйрәнелә торган материалның характерына карап, тикшеренүнең төп методы булып күзәтү методы сайланды. Әлеге метод үз эченә фәнни һәм методик әдәбиятны туплау һәм  анализлау, фактик материалны өйрәнү, педагогик тәҗрибәне гомумиләштерү, классификацияләү кебек эш алымнарын берләштерә. 
        Проектның фәнни-гамәли әһәмияте
Проект эшендә мәктәптә укучыларның белемнәрен тикшерүне оештыру методикасы һәм күрсәтмәләр китерелгән. Тикшеренү барышында җыелган кайбер материаллар укытучылар өчен гамәли кулланма буларак ярдәм итәргә мөмкин. Шулай ук хезмәтнең фәнни-гамәли әһәмияте китерелгән нәтиҗә һәм күзаллауларның татар телен  укыту методикасы курслары буенча семинар дәресләргә әзерләнүче студентларга чыганак булып торуы белән аңлатыла. Хезмәттә тупланган материалларны мәктәп укытучыларына укучыларның белемнәрен тикшерүне оештыру буенча методик ярдәмлек буларак тәкъдим итеп була.  
Проектта катнашучылар: татар теле һәм әдәбияты укытучылары.
Проект эшеннән көтелгән нәтиҗә: без тәкъдим иткән грамматик биремле контроль диктант текстлары татар теленең башка фәннәрне өйрәнү һәм белем алу чарасы икәнен аңларга; телне тарих, табигать белеме, татар әдәбияты фәннәре белән бәйләп, дөнья, кешелек җәмгыяте, аның үсеше турында күзаллау формалаштырырга; татар теле дәресләрендә алган белем һәм күнекмәләрне телнең кеше һәм җәмгыять тормышында тоткан урынын аңларга ярдәм итәргә; сөйләмне дөрес куллана, бәяли белергә, үз фикереңнең уңай һәм тискәре якларын аңларга, камилләштерергә  өйрәтә.














БЕРЕНЧЕ  БҮЛЕК  Диктантларның төрләре,  яздыру методикасы һәм бәяләү критерийлары
1.1. Диктантларның төрләре
“Диктант, укучыларның грамматика, орфография дәресләрендә өйрәнелгән белемнәренә, башка төр язма күнекмәләренә таянып, читләрнең ярдәменнән һәм нинди дә булса өстәмә ярдәмче чаралардан (дәреслекләрдән, сүзлекләрдән башка үткәрелә)”, - ди Ш. Сайкин. [7;4]
Г.Р. Галиуллина һәм  М.М. Шәкүрова төзегән “Татар телендә гомуми төп һәм урта белем бирү мәктәпләре өчен  ана теленнән программа (5-9 сыйныфлар)”сында ел буена язылырга тиешле диктантлардагы сүз саны түбәндәгечә күрсәтелә: 5 нче сыйныфта – 100 - 110 сүз,
	6 нчы сыйныфта – 110 – 120 сүз
	7 нче сыйныфта – 130 – 140 сүз
	8, 9 нчы сыйныфларда – 140 – 150 сүз [10;18]
Диктант укучыларның орфографик һәм пунктуацион яктан белемнәрен тикшерү максатыннан яздырыла һәм, башкарылу алымнарына карап, ике төргә бүлеп йөртелә: өйрәтү һәм контроль диктантлар.
Өйрәтү диктантларына сүзлек диктанты, искәртмәле, аңлатмалы, ирекле, сайланма, хәтер, иҗади һәм күрмә диктантлар керә.
         Сүзлек диктанты күбрәк башлангыч сыйныф укучылары белән дөрес язу кагыйдәләрен кабатлау максатында үткәрелә. Мондый алымны югары сыйныфларда «Фонетика», «Орфография», «Орфоэпия», «Лексика», «Сүз төзелеше», «Сүз ясалышы»  темаларын узгач куллану яхшы нәтиҗәләр бирә. Яңа темаларны үткәндә очраган авыр язылышлы сүзләр, укучы өчен таныш булмаган сүзләр, сүз тезмәләре, темаларны үткән саен барланып барылып, сүзлек диктанты өчен файдаланыла ала. Диктантның күләме төрлечә: 5-6 сүздән 20-30 сүзгә кадәр булырга мөмкин.
Искәртмәле диктантта текстны укыганчы яки тиешле өлешне яздырыр алдыннан кайбер кагыйдәләр, орфограммалар мисаллар ярдәмендә искәртелә. Бу төр диктантны «Орфография», «Сүз ясалышы», «Алынма сүзләргә кушымча ялгану тәртибе»  темаларын үткәндә файдаланырга мөмкин.
         Аңлатмалы диктантны язганда, тиешле аңлатмалар текстны укыганчы да, өлешләп язу барышында һәм язып бетергәч тә бирелергә мөмкин. Укучыларга, үз хаталарын табып, аңлап төзәтү мөмкинлеге бирелә.
          Ирекле диктант. Укучы, тексттагы аерым җөмләләрнең мәгънәви эчтәлеген саклаган хәлдә, хәтерендә калган сүзләр янына үзе теләгән башка сүзләрне өстәп яза ала.
          Сайланма диктантта, баланың игътибары кирәкле орфограммаларга юнәлтелеп, текст тулысынча укыла. Аннан соң язылышы, ясалышы, төрләнеше һ. б. кагыйдәләргә караган сүзләр, сүз тезмәләре, җөмләләр генә сайлап яздырыла. Мондый төр диктантта тексттан синоним, омоним, антонимнарны һәм сурәтләү чараларын да сайлап яздырырга мөмкин. Шулай ук аерым сүз төркемнәренә караган сүзләрне, аларның грамматик категорияләрен дә сайлап яздыру уңышлы. Мәсәлән, тексттан килеш белән төрләнгән исемнәрне генә сайлап яздырырга мөмкин.
           Хәтер диктантында алдан тактага язылып куелган текстны башта укытучы укып чыга. Уку барышында яки соңыннан укытучы балаларның игътибарын аерым сүзләрнең язылышына, тыныш билгеләренең куелышына юнәлтә. Аннан соң текстны укучылар укып чыга. Билгеле бер вакыттан соң хәтердә калган текст дәфтәргә языла. Мондый диктант өчен укытучы укучылар яттан өйрәнгән яки аларга яхшы таныш текст сайласа яхшырак була.
Иҗади диктантта укучы, тексттагы җөмләләрнең мәгънәви эчтәлеген саклап, җөмләне яңа сүзләр, сүз тезмәләре белән тулыландырырга тиеш була. Бер грамматик категорияне, форманы, конструкцияне икенчеләре белән алыштыра яки тексттагы кайбер сүзләр урынына аларның синонимнарын файдалана.
 Күрмә диктантта укытучы, текстны уку (язу) барышында кирәкле урыннарда тукталып, авыррак язылышлы сүз яки җөмләләргә аңлатма бирә. Текст дәфтәргә язылып беткәч, укучылар, тактага язылган текстны үз язмалары белән чагыштырып, булган хаталарны төзәтәләр.
    	 Сирәк кенә булса да, дистанцион диктантларны да яздырырга була. Бу төр диктантны яздыру өчен сыйныф ике-өч төркемгә бүленә. Һәр төркемнән телне яхшы белгән бер укучы билгеләнә. Ул үз төркемендәгеләргә әйтеп тора. Диктант тексты төркем санынча тигез өлешләргә бүленә һәм укучылардан читтәрәк урынга беркетелә. Әйтеп баручылар шунда барып укыйлар да үз төркемнәренә яздыралар. Диктантның күләмен мөмкин кадәр кимрәк алырга кирәк. Бер төркем икенче төркемгә комачауламаска да тиеш. Кайсы төркем алданрак һәм хаталарны кимрәк итеп язса, шул төркем җиңә. Бу төр диктантларны яздырганда, вакыт ягына түгел, ә дөрес язылыш игътибар үзәгендә булырга тиеш.
            Контроль диктантлар, гадәттә, тема үтелеп беткәч һәм уку елының беренче чиреге беткәч,  беренче яртысы һәм икенче яртысы тәмамлангач яздырыла. Контроль диктант өчен алынган текстка өстәлмәләр кертелми; бернинди аңлатма һәм искәртмәләр бирелми. Укучылар контроль диктантның булачагы, кайсы орфограммаларны кабатларга кирәклеге турында алдан кисәтелә. Яза башлаганчы, укытучы контроль диктант текстын тиешле интонация белән укып чыга. Диктантны әйтү тизлеге шул сыйныф укучыларының уртача уку тизлегенә якын булырга тиеш. Язып бетергәч, укучыларга, язмаларын тикшерү өчен, 3—5 минут вакыт бирелә. Бу укытучы өчен укучыларының белем дәрәҗәләрен тикшерү генә булып калмыйча, бәлки үзенең эш нәтиҗәсен күрү дә булып тора. Шуңа күрә бу төр диктантлар грамматик биремле булса, отышлырак дип саныйбыз.







   1.2. Диктант текстын яздыру һәм язу методикасы
Ф. С. Вәлиева, Г. Ф. Саттаровлар диктантларны укучылар уңышлы язсыннар өчен, түбәндәге методик таләпләр үтәлергә тиеш дип билгелиләр:
1. Укытучы, ашыкмыйча һәм сәнгатьле итеп, текстны бер мәртәбә укый, укучылар игътибар белән тыңлыйлар; аннары язылачак җөмләне укый һәм, катлаулы җөмлә булса, синтагмаларга яки мәгънәле кисәкләргә бүлеп, ашыкмыйча урта темпта яза торган укучы язарлык итеп әйтә һәм укучылар язалар; шул вакыт укытучы укучыларның язып бетерү яки бетермәүләрен күзәтә, ә “беттеме?” дип сорамаска тиеш.
2. Кайбер сүзләрне иҗекләп, я булмаса авазлап әйтеп яздыру, шулай ук тиешле тыныш билгеләре куюга төрлечә ишарә ясау катгый рәвештә тыела.
3. Укытучының дикциясе ачык һәм аңлаешлы, әдәби тел нормаларына туры килерлек булырга тиеш, бу – укучыга сүзләрне ачык ишетергә һәм дөрес язарга ярдәм итә.
4. Текстта авыр аңлаешлы яки укучылар бер дә ишетмәгән, яисә язылышын күрмәгән сүзләр була икән (билгеле, мөмкин кадәр андый сүзләрне текстка кертмәскә тырышырга кирәк), ул сүзләрне башка сүзләр белән алыштырып булмаса яки текстның эчтәлеге бозылуга илтсә, аны укыр алдыннан укытучы ул сүзләргә аңлатма бирә һәм тактага яза. [1;36]
Укытучы диктант текстын укыганда, укучы нишләргә тиеш? Игътибар белән тыңларга. Укытучы тексттагы сүзләрне әдәби телнең орфоэпик нормаларына туры китереп әйтә, ләкин аларның дөрес язылышын искәртми. Бу очракта укучы барлык сүзләрнең дә әйтелеше язылышка туры килмәгәнлеген, сүзләргә (шул исәптән алынма сүзләргә дә) кушымча ялгану үзенчәлекләрен исенә төшерергә тиеш. Укытучы аерым язылырга тиешле ярдәмлек сүзләрне төп сүздән пауза белән аерып әйтми, төп сүз белән бәйлек һәм бәйлек сүзләрнең, төп сүз белән кисәкчәләрнең, төп сүз белән теркәгечләрнең язылыш үзенчәлеген искәртми. Укучы җөмләне язып бетергәч, укытучы, дөрес интонация белән, аны тагын бер кат укый. Укучы бу очракта кушма җөмлә эчендәге гади җөмләләр арасына тиешле тыныш билгеләрен куя; гади һәм кушма җөмлә эчендә аерымланган иярчен кисәкләр дә булырга мөмкин, аларны тыныш билгесе белән ничек аерырга икәнен исенә төшерә; теркәгечле һәм теркәгечсез тезмә кушма җөмләләр эчендә куелырга тиешле тыныш билгеләрен барлый; синтетик һәм аналитик төрдәге иярчен җөмләләр белән баш җөмлә арасына тиешле тыныш билгеләрен куя; укытучының җөмлә ахырында ясаган интонациясенә карап, җөмлә ахырына тиешле тыныш билгесен куя. Диктант тулысынча язылып беткәч, укытучы текстны соңгы тапкыр сәнгатьле итеп укып чыга. Бу вакытта укучы, беренче чиратта, җөмлә эчендә һәм ахырында куелырга тиешле тыныш билгеләренең куелышын тагын бер кат тикшерә. Аннары укучыга, язмасын мөстәкыйль тикшерер өчен, 3—5 минут вакыт бирелә. Бу вакытны тиешенчә файдаланып, укучы тагын бер кат һәр төп сүзнең һәм ярдәмлекләрнең язылышын карап чыга. Тикшерү ахырына ул һәр сүзнең язылышы, җөмлә эчендәге һәм ахырындагы һәр тыныш билгесенең куелышы дөрес дигән нәтиҗәгә килергә тиеш.  Бу — укучының нәтиҗәсе. Соңгы нәтиҗәне, эшне тикшергәннән соң, укытучы ясый. Ул укучының язмасындагы орфографик һәм пунктуацион таләпләрнең дөрес үтәлешенә бәя — билге куя.
1.3. Диктантларны бәяләү критерийлары
Диктантны бәяләгәндә, орфографик һәм пунктуацион хаталар саны исәпкә алына. Диктант язганда, укучы тарафыннан текстка өстәлмә һәм үзгәрешләр кертелми.
Г.Р. Галиуллина һәм  М.М. Шәкүрова төзегән “Татар телендә гомуми төп һәм урта белем бирү мәктәпләре өчен  ана теленнән программа (5-9 сыйныфлар)”сында диктантларны бәяләү критерийлары түбәндәгечә бирелә:
1. Хатасыз яки бер тупас булмаган хата җибәргән эшкә (орфографик, яки грамматик, пунктуацион) “5”ле билгесе куела.
1. 2 хатага “4” ле билгесе куела.
1. 5 хатага “3” ле билгесе куела.
1. 12 хатага кадәр “2” ле куела.
1. 12 хатадан да артып китсә, “1” ле билгесе куела.[10;10]
Контроль диктантларны бәяләү
	№
	Таләпләр
	Билге

	1.
	Орфографик һәм пунктуацион хаталары булмаган эшкә 

Искәрмә. Орфографик (яки пунктуацион) хаталы пөхтә башкарылган эшкә яки бер үк хата бер үк сүзләрдә кабатланса һәм бер пунктуацион хаталы эшкә
	«5»ле билгесе куела.
«5» ле билгесе куела ала.

	2.
	1 орфографик, 1 пунктуацион хатасы булган эшкә
Искәрмә. 1 орфографик, 2 пунктуацион хаталы эшкә яки, орфографик хаталары булмыйча, 3 пунктуацион хатасы булган эшкә, яки бер төрдәге 2 орфографик һәм 1 пунктуацион хаталы эшкә
	«4»ле билгесе
куела.«4»ле
билгесе
куела.

	3.
	2 орфографик, 1—3 пунктуацион хаталы, 2 төзәтүле эшкә
Искәрмә. 4 пунктуацион, 1 орфографик хаталы эшкә яки бер төрдәге 5 орфографик, 4 пунктуацион хаталы эшкә
	«3»ле билгесе
куела.«3»ле
билгесе куела.

	4.
	5 орфографик, 5 пунктуацион хаталы, 4 төзәтүле
эшкә
	«2»ле билгесе
куела. 

	5.
	6—7 орфографик, 4—5 пунктуацион хаталы, берничә төзәтүле эшкә
	«1»ле билгесе
куела.



Грамматик биремле диктантларны бәяләү
Грамматик биремле диктантлар күләме ягыннан, контроль диктантлар белән чагыштырганда, 10—15 сүзгә кимрәк була. Аларны тикшерү һәм бәяләү контроль диктантлардагы кебек үк эшләнсә дә, мондый диктантларга ике билге куела: беренчесе— диктантка,  икенчесе — грамматик биремне башкару сыйфатына. Әгәр грамматик бирем бер дә ялгышсыз башкарылса, «5»ле куела. Дүрттән өч өлеше дөрес башкарылмаган грамматик биремгә уңай билге куелмый.
Истә тотарга кирәк:
· бер үк хатаның бер үк сүзләрдә кабатлануы бер ялгыш итеп санала;
· бер үк хата төрле сүзләрдә җибәрелгән булса, һәрберсе аерым ялгышка исәпләнә;
· җөмлә ахырында тиешле тыныш билгесен куймау сәбәпле, икенче җөмләне юл хәрефе белән башлау очрагы бер пунктуацион хатага исәпләнә;
· текст эчендә туры сөйләмне программа таләп иткән дәрәҗәдә бирә алмау пунктуацион хата исәбенә кертелә;туры сөйләмне дөрес биреп тә, тыныш билгеләрендә хаталар җибәрелсә, аларның чит кеше сүзләрен бирүгә караганнары барысы бергә бер хата итеп санала;
· 5 нче сыйныфтан башлап, төзәтелгән хаталарның кайсы төр хатага исәпләнүен күрсәтә торган шартлы билгеләрне поляда түгәрәк эчендә бирү бик уңайлы. Икесе бер тупас ялгыш итеп санала торган очракта берсе түгәрәк эченә алынмый;
· бер төрдәге яки бер үк кагыйдәгә караган хаталар ялгышлар санында тулысынча күрсәтелә. Бу очракта аларның саны теге яки бу уңай билге кую нормасыннан артып китәргә мөмкин, шуңа күрә контроль диктантларда, җәяләр эченә алып, шундый ничә хата барлыгын күрсәтергә тәкъдим ителә.Мәсәлән, контроль диктантта хаталар саны 3 (2) (3 хатаның 2 се — 1 төрдәге хата) рәвешендә күрсәтелә икән, ул эшкә «4»ле билгесе куеп була;
· укучының эшен бәяләгәндә, хаталарның төрләре (орфографик, пунктуацион һ. б.) аерым-аерым исәпләнә һәм,шуларның барысыннан чыгып, бер билге куела;
· укучыларның язу тизлегенә дә игътибар ителә, шуңа күрә аеруча әкрен язучы укучылар белән шәхси эш оештырырга туры килә.




       ИКЕНЧЕ БҮЛЕК  Диктантларның  эчтәлеге, текст үрнәкләре
2.1. Диктантларның  эчтәлеге
Б. М. Мифтахов диктант текстлары, нигездә, “Диктантлар җыентыгы”ннан алынуын әйтә. “Әмма текстларны башка чыганаклардан алганда, сүзләр саны, бәяләү нормаларына туры китереп сайланырга тиеш”, - ди.[6;4]
“Диктантлар өчен, нигездә, бәйләнешле бербөтен текстлар алына. Текстның эчтәлеге балаларга аңлаешлы, тәрбия максатларына ярашлы булырга, үзе әдәби тел таләпләренә җавап бирергә тиеш. Текстта аз кулланыла яки аңлашылмый торган сүзләр, шулай ук моңа кадәр үтелмәгән орфограммалар булса, алар аңлатыла һәм тактага язып куела, ә таныш булмаган кагыйдәләргә кагылышлы тыныш билгеләре диктантны язу барышында искәртелә” диелә “Татар теле һәм әдәбияттан укучыларның белемнәрен бәяләү нормалары”  хезмәтендә. [6; 18]
         Текстлар исә язучы һәм шагыйрь, журналистларыбызның әсәрләреннән алынды, матбугатта чыккан язмалар да файдаланылды. Алар нигездә табигать, аны саклау, әхлак  темасын чагылдыра. Бала күңелендә мәрхәмәтлелек, сакчыллык, күзәтүчәнлек хисе тәрбияләү мәсьәләләренә дә игътибар ителде.
Без грамматик биремле контроль диктантлар тәкъдим итәбез. Алар беренче чирек, икенче чирек һәм ел азагында яздыру өчен тәкъдим ителә. Һәр эшкә биремнәр тәкъдим итә бару укучының игътибарын тупларга, тиешле максатны хәл итүгә юнәлтә. Биремнәрне 3 дәрәҗәдә тәкъдим итәбез.
Диктант текстлары һәм аларның биремнәре укучыларның яшь үзенчәлекләрен исәпкә алып, программага нигезләнеп  бирелде. Диктантлар укучыларның дөрес язуларын тикшерүне генә түгел, аларның бәйләнешле сөйләм телләрен үстерүгә дә, өлгерешләрен күтәрүгә дә, туган тел белән кызыксынуларына да ярдәм итәр дип уйлыйбыз. Шулай ук төп ФДББС шартларында предметара бәйләнешкә зур игътибар юнәлтелде.Текстлар укучылар һәм укытучылар алдында куелган социаль – мәдәни бурычларны үтәргә булышыр, аларга ярдәмче булыр дип ышанасы килә. Әдәби әсәрләрдән алынган өзекләр оригиналдагыча бирелеп, авторлары күрсәтелде.
2.2. Диктант    текстлары  үрнәкләре
5 нче сыйныф
Ябалак
Ябалак – төнге ерткыч кош. Ул, нигездә, агачлы урыннарда һәм кайвакыт чормаларда яши. Ябалакның да, көндезге ерткычларныкы кебек, томшыгы ыргак сыман бөгелгән, бармаклары озын һәм көчле, тырнаклары шулай ук бөгелгән була. Тәнен куе, ләкин көпшәк каурый япмасы каплаган. Ул тавышсыз оча. Каурыйлары соры-көрән төстә. Күзләре зур, караңгыда күрә. Бик яхшы ишетә. Барлык кошлар арасында бары ябалакның гына колак яфраклары бар. Ауга төнлә чыга. Табышын тавышы буенча таба. Тычкан, куян, тиен, керпе, вак кошлар белән туклана.
Ябалаклар гомер буе парлашып яши. Алар оя ясамый. Аулак урыннарны, агач куышын, кыя ярыкларын яраталар, эре кошлар ташлаган чит ояларга да урнашалар, чокырлы урыннарны да үз итәләр.
Ябалак – авыл хуҗалыгы өчен файдалы кош. Аны сакларга кирәк. (Т. Шакирова) (110 сүз)
Бирем:
1.  Беренче абзацта ике аваз кушылмасын белдергән хәрефләр кергән сүзләрнең астына сызарга.
2. Төнлә, тавышы сүзләрен транскрипциядә күрсәтергә.
3. Гомер, кошлар сүзләренә фонетик анализ ясарга.
Чәчәк-күбәләк
Ирексездән Булатның куллары чәчәккә үрелделәр. Ул килеп кагылуга, чәчәк зур кызыл күбәләк булып күтәрелде дә икенче бер куакка күчеп утырды. Утыруы булды, яңадан шундый ук гөләп чәчәгенә әверелде. Булат тагын аңа якынлашты, тагын сакланып кына кулларын сузды. Гөләп куагы салмак кына чайкалып куйды, тураеп, башын читкә борды, һәм тылсымлы чәчәк, тагын куактан аерылып, күбәләк булып очты.
Булат, сихерләнгән кебек, аның артыннан йөгерде. Чәчәк-күбәләк, куактан куакка, агачтан агачка кунып, бик озак очып барды, үлән асларына кереп качты, биеккә-биеккә, зәңгәр һаваларга күтәрелде, тагын түбән төште, тагын урман аланнары буйлатып, Булатны үчектереп йөрде. Булат тәмам хәлдән тайгач, киселгән агач төбенә утырды. Ә күбәләк, әйтерсең шуны гына көткән, Булатның нәкъ каршысына ук килеп төште дә кунды... (110 сүз) (Габделхәй Сабитов)
Бирем:
1. Һаваларга, якынлашты, йөгерде сүзләрен транскрипциядә күрсәтергә.
2. Беренче кызыл юлдагы җөмләләрдә баш кисәкләрнең астына сызарга.
3. Текстны 3-4 җөмлә белән дәвам итәргә.

Яктылык!
Син кешеләргә һава кебек кирәк. Кешеләр, матурны ямьсездән, яктыны караңгыдан аера белә башлау белән, матурга, яктыга омтылалар. Балачакта, янып торган учакка кызыгып, кайнар күмерләрне тотасың, курка-курка төнге яшеннәрне күзәтәсең, күзләрең яшьләнгәнче, кояшка карыйсың. Кеше йокысыннан кояшлы иртәләрне, алсу таңнарны сагынып уяна. Төнлә куркыныч, шомлы булып күренгән нәрсәләр иртән ачыклана. Шомлы уйларга бирелүеңнән үзең үк көлеп куясың. Яктылыкта кешене шатландыра, тынычландыра торган сихри көч бар, ахры.
Кечкенә вакыттан ук Фәнияр гел иркенгә, гел яктыга омтылучан бала булды. Хәтта бервакыт өйдәге тәрәзәләрне бүлешкәннәр иде. Алты балага дүрт тәрәзә җитмәгәнлектән, Фәнияр белән төпчек кыз тәрәзәсез калды. (Ф. Яруллин) (95 сүз)
Бирем.
1. Кешеләргә, күмерләрне, яктылыкта исемнәренең килешен билгеләргә.
1. Беренче абзацтан күплек сан кушымчасы булган исемнәрне язып алыгыз.
1. Хәзерге һәм үткән заман хикәя фигыльләргә икешәр мисал табып язарга.
6 нчы сыйныф
Су чыпчыгы
Ап-ак түшле һәм ак муенлы, кызгылт башлы һәм кызгылт корсаклы, күгелҗем-зәңгәр сыртлы су чыпчыгы. Шундый сак, шундый сизгер кош булса да, ару-талуны һич белми.
Су чыпчыгының калын, җылы йон-каурыйлары һич тә тырпаеп тормас, тәненә сыланып, гәүдәсен искиткеч ыспай, җыйнак һәм күркәм итәр. Чын мәгънәсендә су кошы ул! Гадәттә, ул суның шактый сай, ләкин кызу агымлы, ташлы урынын сайлый, шунда яши. 
Су тирәсендә яшәүче бүтән кошлар кебек үк, ул да озын һәм нык сыйраклы була. Бармак очлары сәер генә икегә аерылып тора, ә ул араны яры каплаган, тырнаклары гаҗәеп озын һәм кәкре. Шунлыктан ул шома ташлар өстеннән рәхәтләнеп, бер дә чыланмыйча йөри. Су чыпчыгы дип белми әйтмиләр инде. Үзе бәләкәй – бары чыпчык сыңары, үзе саф сулы тынмас шарлавыкны ярата яки инеш, кизләү тирәләрен үз итә. (Гарәфи Хәсәнов) (124 сүз)
1. Гадәттә, ул суның шактый сай, ләкин кызу агымлы, ташлы урынын сайлый, шунда яши. җөмләсендә сү төркемнәрен билгеләргә.
2. Текстта бирелгән сыйфатларны табарга, дәрәҗәләрен билгеләргә.
          3. Соңгы җөмләдәге ярата сүзенә морфологик анализ ясарга.
Аккош.
Аккош - иң зур һəм иң көчле кошларның берсе.  Ул бик  борынгы заманнардан бирле  матурлык һəм мəхəббəт, сафлык  һəм нəфислек үрнəге булып тора. Аныӊ матурлыгы турында  җырлар  җырлыйлар, хикəятлəр сөйлилəр.
   	Апрель аеныӊ зəӊгəр күгендə зур аккошлар күренү – онытылмаслык матур күренеш.  Лəкин тын урмандагы аулак күлдə йөзгəн аккош тагын да матуррак тоела. Ул суда җиӊел һəм тавышсыз йөзə, аккош узган урында су ялтырап, яктырып кала. Аккошныӊ һəр хəрəкəте кабатланмаслык нəфис.   
    	Аккошлар кеше керə алмаслык аулак күллəрдəге куе камышлар арасына оя ясый.    Алар – искиткеч сизгер һəм сак кошлар. Балаларын ана кош белəн ата кош бергəлəп тəрбияли.
  	 Ак төстəге  аккош кулга тиз иялəшə. Бу матур, мəһабəт, горур кошлар бакча һəм урамдагы сулыкларга ямь биреп торалар.(110 сүз)
  Бирем: 1. Тексттан исем, сыйфат, рәвеш, алмашлыкларга 3 әр  мисал  табып язарга.
2. Беренче җөмләдәге сүзләрнең сүз төркемнәрен билгеләргә.
3. Бирелгəн сүзлəргə морфологик анализ ясарга:  аккош, хикəятлəр.

Тәмәке тартуның зарары 
      Тәмәке тарту – начар гадәт. Тәмәкедәге никотин, үзенчә бер ярсыту биреп, үзәк нерв системасына тәэсир итә. Никотин – бик агулы матдә, һәм иң беренче тарта башлаганда, күңел болгану, баш әйләнү, косу, йөрәк тибү, бугазда һәм йоткылыкта, ашказанында кысылу, ярсыну  һәм, шуннан соң, кинәт миңгерәүләнеп, һуштан язу күренешләре була. Организм никотинга ияләшкәч, аның агулы тәэсире кими төшә, һәм кеше тәмәкенең үзенә күрә бер рәхәт ярсытуын гына сизә. Ә бу – алдый торган тәэсир.
     Тәмәке тартучы кешеләр арасында үпкә рагы белән авыручылар, тартмаучылар белән чагыштырганда, 10 тапкыр күбрәк очрый, бугаз рагы – 6-10 тапкыр, үңәч рагы 2-6 тапкыр күбрәк була.
    Тәмәке тарту кешенең физик мөмкинлекләрен чикли. Никотин физик көчне һәм мускулатураның сиземләү сәләтен киметә, тәндә ару, талчыгу барлыкка килә. Спорт һәм тәмәке бергә була алмыйлар. (124 сүз) (“Гаиләдә ир һәм кыз бала” китабыннан)
1. Теркәгечләрне табып, төркемчәләрен билгеләргә.
1. Исем фигыльләрне бирелгән тәртиптә язарга.
1. Соңгы җөмләгә карата үз фикереңне 3-4 җөмлә белән белдерергә.

7 нче сыйныф 
Көртлек
Әле кайчан гына яшел диңгез булып чайкалган тугай ап-ак карга күмелде. Тугайның бер очы каенсарга барып тоташа, ә ул каенсарны, икегә ярып, чана юлы уза. Әнә шул юлдан печәнгә дип килгәч, эшли башларга һич ашыкмыйсың,  әйләнә-тирәгә күз саласың. Шул чагында синең игътибарыңны ап-ак каенсарга бөрчек-бөрчек булып төшкән сәер койрыклы чем-кара кошлар җәлеп итә.  Күрәсе, күзәтәсе килү хисе җиңгәнгә, каенсарның эченәрәк керәсең.
Биредә кошлар ашаган азыкларын сеңдерәләр. Гадәттә, көнозын ешлыкта булалар, көнозын каен бөреләрен бүсәләр. Бары көн уртасында урман авызына чыгалар: үзләренчә кояшта кызыналар. Ә кичен йокы симертүне карый бу кошлар. Биек көрт – менә нәрсә хуш килә көртлекнең күңеленә! Һәрбер кош утырган ботагыннан шунда атыла. Атыла, тирән кырга күмелә. Кар эченнән күпме ара үтә дә, төн тикле төнне туңмый гына үткәрә. Көннәре шулай тәгәрәпме-тәгәри. Һаман бер үк төрле, һаман үзгәрешсез тәгәри. (Гарәфи Хәсәнов) (130 сүз)
1. Беренче кызыл юлдагы җөмләләрне синтагмаларга бүләргә.
2. Беренче җөмләне җөмлә кисәкләре ягыннан тикшерергә.
3. Беренче ике җөмләне сүзтезмәләргә аерып язарга.

Урман тургае
Урман тургае! Табигатьтәге иң серле кошларның берсе. Иң уңган, иң түземле, иң моңлы кош ул...
	Бу кош җылы яклардан иң беренчеләрдән булып кайта. Кыш әле калын тунын салмаган, ә урман тургаеның тавышы чишмәдәй челтери башлый инде. Ул үзе сабан тургаена охшаган, әмма аннан кечерәк, ә башында коңгырт түбәтәе була. Анысы – илаһилык билгесе. Иң кызыгы: җәйге төннәрдә урман тургае, урман кошы булса да, агач башында йоклап утырмас. Ул бу вакытта ак болытлар янында. Табигатькә мәдхия җырлап оча. Ә көндезен җыр өчен вакытлары калмый бу кошларның. Көне буе алар бала тәрбияләү белән мәшгуль. Шуңа күрә күк йөзенә кичкә табан гына күтәреләләр. Аларның җырлары да бишек җырын хәтерләтә. Әнә бит: “Әллү-лү-лү... Лү-ли-ли-ли...”. Татарда да нәкъ шулай: “Әллү-бәллү-лү...”.(Л.Шәех) (114 сүз)
Бирем 
1. 5 нче җөмләне сүзтезмәләргә таркатырга. 
2. Хәбәрлекле мөнәсәбәткә кергән сүзләргә ике мисал китерергә.
 3. Түбәндәге мәгънәләргә туры килердәй итеп сүзтезмәләр төзергә:
Төс+предмет
Вакыт+эш-хәл
Сан+предмет
                                              +++
Кыш урталары. Һава салкын. Табигать инде ял итә. Җир йөзе кар юрганына төренгән, йоклый. Ай яктысында кар бөртекләре җем-җем итеп ялтырап торалар. Әнә еракта урман күренә.
Авыл да карга төренеп тирән йокыга талган. Югарыга күтәрелгән нәзек кенә мәчет манарасы аның татар авылы икәнен белгертә. Вакыт инде кич булганга, авыл тын. Тик ара-тирә этләр өргәләгәне генә ишетелеп куя.
Караңгыда өйләр печән чүмәләләре булып күренәләр. Тәрәзәләрдә ут күренми: бар да йоклый. Тик авыл читенәрәк салынган бер йортта гына ут яна. Ул өй асылмалы җиделе лампа белән яктыртылган. Кыйммәтле җиһаз булмаса да, аның эчендәге бөтен нәрсәдә пакьлек күренеп тора. Идән чиста итеп себерелгән, стеналарга кызыл башлы ап-ак  сөлгеләр җентекләп эленгән. Өй эче тын, хәтта тәңкә ярымлык сәгатьнең йөргәне тик-тик итеп аермачык ишетелә.  (119 сүз) (С. Җәләл)
Бирем:
1.  1-3 нче җөмләләрне сүзтезмәләргә таркатырга.
2. 5 нче җөмләгә тулы синтаксик анализ ясарга.
3. Аерып бирелгән җөмләгә  морфологик-синтаксик анализ ясарга.

8 нче сыйныф
Торна
Яз инде бусаганы атлый берзаман, шунда биектә тансык авазлар да яңгырый:
- Тор-рыйк!.. Тор-рыйк!..
Һи, без көткән торналар кайта икән ич! Алар, соклангыч бер өчпочмак ясап, төркем-төркем булып кайталар. Һәркайсыбыз аларны шатланып каршы ала:
-Торналар кайта, торналар!
Инде чын мәгънәсендә язны тою хисе күңелләргә бертөрле ләззәт бирә. 
Алар яз саен бер үк сазларына кайталар. Саз да зур, кошлар көтүе дә зур. Ләкин ник берсе торган түмгәккәен бутасын!  Кайта да түмгәккәен барлап оча әткә кош. Үзе биектә озын канатларын җилпи, үзе өзлексез “тор-рыйк” сүзен кабатлый. Әле янында сайлаганы оча, ул да, “тор-рыйк” дип, аның сүзен кабатлый.  Чөнки торналар монда да, җылы якта да парлашып яшиләр. 
Үз сазы һәрбер торнага да кадерле, ул – аның туган йорты. Шунда дәү үсәр ул, зур бер төркемгә дә кушылыр. Ул да, киткәндә, “тор-рыйк” дип әйтер дә шул өне белән күңел кылын тибрәтеп җибәрер. (Гарәфи Хәсәнов) (136 сүз)
1. Кушма төмләләрне табып язарга.
2. Туры сөйләм белән бирелгән җөмләләрне кыек сөйләмгә үзгәртеп язарга.
3. Беренче җөмләне җөмлә кисәкләре ягыннан тикшерергә. 


Туган як
 Кеше күңеле өчен туган як кирəк. Еракка китсə, сагыныр өчен, балалыгына кайтыр өчен, дошман керсə, яклар өчен. Ерак җирлəрдə йөргəндə кеше читтəге матурлыкны  əнə шул үзенең туган ягы белəн чагыштыра. Туган ягы аңарга биеклеккə сикерү ноктасы, гүзəллек үрнəге булып хезмəт итə. Әлфия менə шушы гүзəллек үрнəген Дамирлар авылында тапты. Рухи яктан ул шушында туды. Кошларның сайравына, урманнарның серле шаулавына беренче тапкыр шушында сокланды. Кешелəргə сөйлəмəгəн  уй-хыялларын  җырчы усакларга, иркə юкəлəргə сөйлəде.  Табигать аны читкə  какмады, аңлады һəм серен бүлеште, тиле хыялларын хуплады. Кирəкмəгəн 
сораулар биреп йөдəтмəде.
 Әтисенең ду кубып китəргə җыенуын ишеткəч, Әлфиянең күз алдыннан əнə шулар үтте. Лəкин йөрəгендə кайнаган  кичерешлəрен сөйлəп бирə алмады. Әтисе аңардан ни өчен китəргə телəмəвен сорагач:
         - Минем монда дусларым бар!- дип кенə əйтə алды.
          Дуслар рəтенə ул шушы төбəкнең җирен, күген, күктə йөзгəн яшенле болытларын, урманда мəж килгəн кырмыскаларын, җырлый-җырлый бал ташучы умарта кортларын - һəммəсен кертə иде.  (130 сүз)    (Ф. Яруллиннан)
Бирем: 
1. Тексттан 2 сүзтезмə аерып алып тикшерергə.
2. Тиңдəш кисəклəре булган җөмлəлəрне күрсəтергə.
3.  3 нче җөмлəне җөмлə кисəклəре ягыннан тикшерергə.

Саҗидә
	Егерме икенче елда гражданнар сугышыннан кайтып төшүгә, Фәһимне берьюлы ике авыр хәсрәт каршы алды. Аның сөекле әнисе белән сөйгән кызы Саҗидә ачлык корбаны булган икән.  	                                                        	Сажидәнең вафатын ишетү Фәһимнең өстенә салкын су койгандай тәэсир итте, аны сискәндереп, тетрәтеп җибәрде. Ничек алай? Фәһим айкап кайткан сугыш җире түгел ләбаса монда! Анда гына үлем чалгысы аяусыз уңга да, сулга да селтәнә. Шуның өчен ул сугыш дип атала да. Тыныч кына яшәп яткан тып-тын авылда алсу битле, җиләктәй япь-яшь кызны ни җаның белән салкын кабергә күмеп кайтмак кирәк?..                                  	  	Шулай да бу куркыныч хәбәрне Фәһим баштарак һич тә башына сыйдыра алмады. Чын түгелдер, авыл зур, бүтән берәр кыз белән бутыйлардыр шикелле иде. Әмма язмыш дигәнең сугышта гына түгел, моңда да рәхимсез булып чыкты. Зур каен төбендәге яңа кабер егетне тынсыз калдырды. Аның өстендәге тактага «Садыйк хәлфә кызы Саҗидә. 1903—1921. Урыны оҗмахта булсын» дип язылган иде.  (142 сүз) (Г.Бәширов)
Бирем:
 1. Беренче абзацны җөмлә кисәкләре ягыннан тикшерергә.  
  2. Кушма җөмлә табып, синтаксик анализ ясарга.
  3.Соңгы җөмләдәге тыныш билгеләренең куелышын аңлатырга
                                                   
                                                       9 нчы сыйныф
Колын
Өммикамал апай зәңгәр сатиннан муенса тегеп биргәч, колынның муенына кечкенә генә шөлдер тагып җибәрдек. Колын башын селкеткән саен, ул шундый сөйкемле тавышлар чыгара, әйтерсең, чың-чың итеп, берьюлы әллә ни тикле көмеш тәңкә коела.
Хәзер мин, бүтән уеннарымны онытып, көннең-көнозын колын тирәсендә бөтерелә башладым. 
Иртән тордыммы, иң беренче куанычым шул: ипи йомшагы эләктерәм дә колын янына чыгам. Баштарак ул, якын-тирәдә кеше күрүгә, тизрәк анасына барып сыена торган иде. Тора-бара акрынлап ияләнде. “Бәһ-бәһ!” – дип дәшүгә, колакларын торгызып, борылып карый торган булды. Бераздан кыйгачланып, матур гына уелып кергән борын тишекләрен селкеткәләп, ипи исни башлады. Аннары тагын да кыюлана төште. Көл төсле зәңгәрсу соры, хәтфә кисәге шикелле йомшак иреннәре белән уч төбеннән ипи сыныклары эләктереп алырга өйрәнде. 
Хәзер инде җирән кашка миннән курыкмый. Ялларын, маңгай чәчләрен сыйпаганда, зәңгәрсу күзләрен әллә кайларга төбәп, тын гына рәхәтләнеп тора иде. Мин аңа, тизрәк үссен дип, өйдәгеләрдән яшереп кенә, апара эчертәм,  ипи сыныклары каптырам.   (Г. Бәширов)   (145 сүз)
Бирем.
1. Соңгы җөмләне җөмлә кисәкләре ягыннан  тикшерергә, асларына сызарга.
2. Дүртенче  җөмләнең  төрен билгеләргә, бәйләүче чараны табарга.
3. Беренче җөмләгә синтаксик анализ ясарга, схемасын сызарга.

Көтеп узган гомер
	Фатыйма ялтыратып чистартылган көзгедәй күктә йөзгән айга карап елмайды. Әбисе аңа: «Тулган ай күрсәң, теләкләреңне аңа җиткер, үтәлми калмас, бәбкәм», — ди. «Менә бу көчек үсеп җитсен дә миңа иптәш, якын дус, сакчы булсын», дип, көчекне күккә күтәреп айга күрсәтте дә кире кочагына алды. Ул, җылыга кергәч, тып-тын булды. Фатыйма көтмәгәндә табылган яңа юлдашына сөенеп куйды. Йоклаган бозауларын уятмаска тырышып, капшана-капшана лампасын кабызды да мичкә ягып җибәрде. Әйтерсең, үз өенә кайтты, өстен салып ташлады, үзенә дип калдырган сөтен яңа дустына эчерде, ул аны күз ачып йомганчы ялап кына куйды. Фатыйма, көчеген куенына алып, сәндерәгә менеп ятты. Калын итеп түшәлгән хуш исле печен өстендә йомшак, иркен иде, көчек тә бер дә куеннан чыгыйм димәде, мес-мес килеп, бер-берсен җылытып, йокыга киттеләр. Фатыйма күзен йомгач та үзалдына елмаеп куйды, соңгы көннәрдә гел байлык кына килеп тора, бу да Ходайның бер бүләгедер, юкка гына аның юлына чыкмагандыр. (142 сүз) (Зифа Кадыйрова)
Бирем. 1. Алынма сүзләрнең астына сызарга.
              2. Ирен гармониясенә тексттан мисаллар алып язарга.
              3. Беренче җөмләгә морфологик-синтаксик анализ ясарга.
  

Бала 
	Самолет ераклашты. Лейтенант команда бирде булса кирәк, алда яткан кызылармеецлар ашыгып тора башладылар. Урыныннан кузгалды Зариф. Ләкин ул бер адым да атларга өлгермәде, үзеннән биш-алты метр гына читтә өч-дүрт яшьлек кыз баланың басып торганын күреп, ихтыярсыз тукталды. Баланың берәр якын кешесен күрергә теләп, тирә-ягына каранды, ләкин якында һичкем барлыгы сизелми иде. Зариф, бик гаҗәпләнеп, янә балага карады; бала чыннан да ялгыз иде. Ул үзе биеклек кенә бер куак янына баскан, кечкенә кулына берничә бөртек каен җиләге учлаган, шуны кабарга хәзерләнгән җиреннән туктап, зур соры күзләре белән Зарифка исе китеп карап тора. Озак елаудан аның күз төпләре шешенгән, түгәрәк битендә яшь юллары калган... Ләкин хәзер тынычланган, нинди хәлдә булуын оныткан, ахрысы, аяк астындагы җиләкләрне җыярга керешкән. Аның өстендә зәңгәр сукнодан җәйге пальто, башында фетрдан тегелгән кара шапочка, аны кызыл тасма белән ияк астыннан китереп бәйләгән; аякларында озын сары оеклар белән сары ботинкалар һәм бер аягында галошы бар, икенчесен төшереп калдырган, ахрысы. (151сүз) (Әмирхан Еники)
Бирем. 
1. Кире сүз тәртибе күзәтелгән җөмләне табып язарга.
2. Тезмә кушма җөмләләрне табып, җөмлә чикләрен билгеләргә, схемасын сызарга.
3.Соңгы җөмләне җөмлә кисәкләре ягыннан тикшерергә.








ЙОМГАК
Проект эшендә ФДББС шартларында татар урта гомуми белем бирү оешмаларының 5-9 нчы сыйныф укучылары өчен диктант текстлары төзү мәсьәләсе күтәрелде. Әлеге мәсьәләне чишү, куелган сорауларга җаваплар табу барышында түбәндәге нәтиҗәләргә килдек:
 - 5-9 нчы сыйныфлар өчен контроль диктант текстлары ФДББС  таләпләренә тәңгәлләштереп төзелде;
-  предметара бәйләнеш күздә тотылды, текстлар укучыга әхлак тәрбиясе бирерлек итеп, яшь үзенчәлекләрен исәпкә алып сайланды;
-  өч дәрәҗәдә тәкъдим ителгән биремнәр укучының белемен дөрес бәяләүгә ярдәм итә.
Шулай итеп, әлеге таләпләргә нигезләнеп эшләгән вакытта гына уңай нәтиҗәләргә ирешергә мөмкин дип саныйбыз.

